
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 

Телеграм канал: 

https://t.me/scienceproblems_uz  

O‘zbekistonda raqamli iqtisodiyotni faol rivojlantirish, barcha tarmoqlar va sohalarda, 

eng avvalo, davlat boshqaruvida  zamonaviy axborot-kommunikatsiya texnologiyalarini joriy 

etish bo‘yicha chora-tadbirlar amalga oshirilishi davom etmoqda. 

Respublikada milliy iqtisodiyot tarmoqlarining raqobatbardoshligini oshirish, 

shuningdek, 2017 — 2021 yillarda O‘zbekiston Respublikasini rivojlantirishning beshta 

ustuvor yo‘nalishi bo‘yicha Harakatlar strategiyasini «Ilm, ma’rifat va raqamli  iqtisodiyotni 

rivojlantirish yili»da amalga oshirishga oid davlat dasturida belgilangan vazifalar ijrosini 

ta’minlash maqsadida Axborot texnologiyalari va kommunikatsiyalarini rivojlantirish vazirligi 

tomonidan manfaatdor vazirlik va idoralar ishtirokida ishlab chiqilgan «Raqamli O‘zbekiston 

— 2030» strategiyasi O‘zbekiston Respublikasi Prezidentining Farmoni bilan   2020 yilda 

tasdiqlangan [2].  

Ushbu Farmon bilan axborotlashtirish sohasi davlat siyosati darajasiga ko‘tarilib, 

axborot tizimlarini rivojlantirish va takomillashtirish, milliy axborot tizimlarini yaratishni 

taqozo etdi. 

Axborot ta’minoti, ishonchli ma’lumotlarning uzluksiz to‘planishi, ma’lumotlarning 

sifatli tahlil qilinishi hozirgi sharoitda barcha huquqni muhofaza qilish organlari, shu jumladan 

ichki ishlar va Milliy gvardiya organlari faoliyatining muhim shartlaridan bir hisoblanadi. 

“Huquqbuzarliklar profilaktikasi to‘g‘risida”gi O‘zbekiston Respublikasi qonuniga 

muvofiq huquqbuzarliklar profilaktikasi samaradorligini oshirish uchun statistika 

ma’lumotlari yagona tizimini yanada takomillashtirish, ma’muriy huquqbuzarlik sodir etgan 

shaxslarning yagona markazlashtirilgan hisobini yuritish maqsadida 2018 yilda “Ma’muriy 

huquqbuzarlik sodir etgan shaxslar va jabrlanuvchilarni markazlashtirilgan hisobga olish 

tizimini takomillashtirish to‘g‘risida” [3], 2020 yilda esa “Huquqbuzarliklarning oldini olishda 

zamonaviy axborot-kommunikatsiya texnologiyalaridan keng foydalanish bo‘yicha qo‘shimcha 

chora-tadbirlar to‘g‘risida [4]” Vazirlar Mahkamasining Qarorlari qabul qilindi.  

«Ilm, ma’rifat va raqamli iqtisodiyotni rivojlantirish yili»da amalga oshirilgan 

islohotlarning mantiqiy izchilligini ta’minlash, ma’muriy huquqbuzarlik to‘g‘risidagi ishlar 

yurituvini raqamlashtirish, jumladan zamonaviy axborot-kommunikatsiya texnologiyalarini 

keng joriy etish orqali mazkur ishlarni ko‘rib chiqishda ortiqcha sansalorlikka yo‘l 

qo‘yilishining oldini olish maqsadida Vazirlar Mahkamasi tomonidan tegishli qarorlar qabul 

qilinib, «Ma’muriy huquqbuzarlik to‘g‘risida yagona elektron ish yurituv» loyihasi bosqichma-

bosqich amaliyotga joriy etila boshlandi. 

Ushbu loyihani amalga oshirish davomida ma’muriy huquqbuzarlik to‘g‘risidagi ishlarni 

qo‘zg‘atish, ko‘rib chiqish va bayonnoma tuzishga vakolatli organlar, sudlar va O‘zbekiston 

Respublikasi Bosh prokuraturasi huzuridagi Majburiy ijro byurosi, shuningdek, boshqa 

tashkilotlarning elektron axborot tizimlari va ma’lumotlar bazalari integratsiyalashtirildi, 

ma’muriy huquqbuzarlikka oid ish yuritishda foydalaniladigan protsessual hujjatlarning 

yagona elektron bazasi shakllantirildi, ma’muriy huquqbuzarlikka oid ishlarni yuritishda 

ortiqcha bosqichlarni bekor qilish va muddatlarni qisqartirish orqali ish yuritish tartibini 

soddalashtirildi, avtomatlashtirilgan daktiloskopik taqqoslash tizimi, shaxsni identifikatsiya 

qilishning avtomatlashtirilgan tizimi hamda Biometrik pasport tizimi modernizatsiya qilindi. 

Amalga oshirilgan tadbirlar davomida, birinchi navbatda Toshkent shahrida, 

keyinchalik butun respublika hududida ma’muriy huquqbuzarlik to‘g‘risidagi ishlarni 

yuritishning soddalashtirilgan tartibi joriy etilib, uning natijasida: 

vakolatli mansabdor shaxs huquqbuzarlikni aniqlashi bilan birgalikda ma’muriy 

huquqbuzarlik to‘g‘risidagi ishlarni rasmiylashtirish va ko‘rib chiqish uchun maxsus dasturiy 

ta’minot o‘rnatilgan mobil qurilma — planshet orqali ma’muriy huquqbuzarlik to‘g‘risidagi 

bayonnomani tuzishi va huquqbuzarga axborot-telekommunikatsiya tarmog‘i orqali 

bayonnomaning elektron yoki qog‘oz shaklini taqdim etish; 

bayonnomani tuzuvchi mansabdor shaxs huquqbuzarning biometrik hujjatlarini 

planshet yordamida real vaqt rejimida O‘zbekiston Respublikasi Ichki ishlar vazirligi bazasidan 

uning shaxsini aniqlash; 

huquqbuzar bayonnomada ko‘rsatilgan ma’muriy huquqbuzarlikni o‘zi sodir etganligiga 

e’tiroz bildirmagan taqdirda, bayonnomani planshetdagi maxsus skanerlovchi uskuna orqali 

barmoq izlarini tushirish yo‘li yoki elektron grafik imzosi bilan tasdiqlash imkoniyatlari 

yaratildi. 

Shu bilan birga, quyidagi holatlarda: 

ma’muriy huquqbuzarlik to‘g‘risidagi ishning soddalashtirilgan tartibda yuritilishiga 

huquqbuzarning e’tirozi bo‘lganda; 

sodir etilgan ma’muriy huquqbuzarlik uchun belgilangan sanksiyada jarima jazosidan 

boshqa turdagi ma’muriy jazo qo‘llanilishi nazarda tutilganda; 

ish bo‘yicha moddiy va ma’naviy zarar ko‘rgan taraf yoki uning vakili zararni undirishni 

talab qilganda; 

ma’muriy huquqbuzarlik sodir etgan bir necha shaxslardan loaqal bittasi huquqbuzarlik 

sodir etganligini rad etganda ma’muriy huquqbuzarlik to‘g‘risidagi ishlar soddalashtirilgan 

tartibda yuritilmasligi belgilab qo‘yildi. 

O‘zbekiston Respublikasi Prezidentining 2020 yil 5 oktyabrdagi PF-6079-son Farmoni 

bilan tasdiqlangan «Raqamli O‘zbekiston — 2030» strategiyasi doirasida 2020 — 2022 yillarda 

transport, qurilish, uy-joy kommunal xo‘jaligi va boshqa sohalarni raqamli transformatsiya 

qilish dasturida “Ma’muriy huquqbuzarlik to‘g‘risidagi ishlar yurituvini raqamlashtirish 

maqsadida “Ma’muriy huquqbuzarlik to‘g‘risida yagona elektron ish yurituv» tizimini 

amaliyotga joriy etish” chora-tadbirlari belgilanib, 2020 yil oktyabr oyida axborot tizimini joriy 

etish bo‘yicha loyiha-texnik hujjatlarini ishlab chiqish, o‘rnatilgan tartibda ekspertizadan 

o‘tkazish, 2021 yil yanvar oyida axborot tizimini ishlab chiqish hamda boshqa axborot tizimlari 

va ma’lumotlar bazalariga integratsiyalash, 2021 yil yanvar oyida axborot tizimini amaliyotga 

joriy etish, 2021 yil noyabr oyida loyihani respublikaning boshqa hududlarida qo‘llash bo‘yicha 

takliflarni ishlab chiqish vazifasi qo‘yilgan edi. 

Ushbu vazifalarni amalga oshirish davomida “Ma’muriy huquqbuzarliklar to‘g‘risidagi 

ishlarni yuritishning elektron tizimini joriy etish bo‘yicha qo‘shimcha chora-tadbirlar haqida” 

Vazirlar Mahkamasi qarori qabul qilindi [5].  

Qaror bilan O‘zbekiston Respublikasi Ichki ishlar vazirligi Ma’muriy huquqbuzarliklar 

to‘g‘risida yagona elektron ish yurituv tizimini — «E-ma'muriy ish» tizimini tashkil etish, uning 

sifatli va uzluksiz faoliyat ko‘rsatishini ta’minlash, shuningdek, ma’muriy bayonnoma tuzishda, 

ma’muriy huquqbuzarliklar to‘g‘risidagi ishlarni ko‘rib chiqishda vakolatli davlat organlarining 

tizimdan samarali foydalanishlarini ta’minlash bo‘yicha mas’ul organ etib belgilandi, “Ma’muriy 

huquqbuzarlik to‘g‘risida yagona elektron ish yurituv tizimi orqali ma’muriy huquqbuzarlikka 

oid ishlarni yuritish tartibi haqida nizom” tasdiqlandi. 

Nizom qonun hujjatlarida belgilangan tartibda ma’muriy huquqbuzarliklar yuzasidan 

ish yuritish va tegishli jazo choralarini qo‘llash vakolatiga ega bo‘lgan davlat organlarining 

Ma’muriy huquqbuzarliklar to‘g‘risida yagona elektron ish yurituv tizimi — «E-ma'muriy ish» 

tizimi orqali huquqbuzarliklar to‘g‘risidagi ishlarni elektron shaklda yuritish tartibini belgilab, 

6ta bob va 76ta banddan va 3ta ilovadan iborat. 

O‘zbekiston Respublikasida 2023 yil boshidan 22  may kuniga qadar 1 422 246 nafar 

shaxslar ma’muriy javobgarlikka tortilganlar [6]. Shulardan 150 403 nafari  -Transport 

vositalaridan foydalanish qoidalarini buzish 125-moddasi; 291 757 nafari - Haydovchilarning 

transport vositalarini piyodalar yo‘lkalaridan yurgizishi, yo‘l belgilari va yo‘l harakatining 

boshqa qoidalari talablariga rioya etmasligi 128-moddasi; 30 543 nafari - Piyodalar va yo‘l 

harakati boshqa ishtirokchilarining yo‘l harakati qoidalarini buzishi 138-moddasi; 59 687 

nafari - Jamoat joylarida alkogol mahsulotini iste’mol qilish 187-moddasi; 11 159 nafari - 

Yong‘in xavfsizligi qoidalarini buzish 211-moddasi; 132 317 nafari - Pasport tizimi qoidalarini 

buzish 223-moddasi bo‘yicha javobgarlikka tortilgan [7].  

Yuqorida keltirilgan huquqbuzarliklar MJtKning turli boblariga, ya’ni transportdagi, yo‘l 

xo‘jaligi va aloqa sohalaridagi huquqbuzarliklarga, jamoat tartibiga va boshqaruvning 

belgilangan tartibiga tajovuz qiluvchi huquqbuzarliklarga tegishli bo‘lsada, ularning bir 

umumiy elementi bor. Bu ularning sanksiyasida belgilangan huquqbuzarlikni sodir etgan 

shaxsga nisbatan qo‘llaniladigan jarima miqdoridir. Ushbu moddalarning sanksiyalarida, 

huquqbuzarga solinadigan jarima bazaviy hisoblash miqdorining ikkidan bir qismidan 

oshmagan miqdori belgilangan. 

O‘zbekiston Respublikasining Ma’muriy javobgarlik to‘g‘risidagi kodeksining 283-

moddasida [8] (Ma’muriy huquqbuzarlik to‘g‘risida bayonnoma tuzilmaydigan hollar) fuqaro 

o‘zi sodir etgan huquqbuzarlik faktiga e’tiroz bildirmasa hamda unga joyning o‘zida solinadigan 

jarimaning miqdori bazaviy hisoblash miqdorining ikkidan bir qismidan oshmasa, ma’muriy 

huquqbuzarlik to‘g‘risida bayonnoma tuzilmasligi, jarima to‘laganligi to‘g‘risida aybdorga 

belgilangan shakldagi kvitansiya berilishi belgilangan.  334-moddasida (Joyning o‘zida undirib 

olinadigan jarima solish to‘g‘risidagi qarorni ijro etish) jarima ma’muriy huquqbuzarlik sodir 

qilingan joyning o‘zida undirib olingan taqdirda huquqbuzarga qat’iy moliyaviy hisobot hujjati 

hisoblangan belgilangan nusxadagi kvitansiya berilishi, jarima ma’muriy huquqbuzarlik sodir 

etilgan joyning o‘zida to‘lanmasa, ishni ko‘rib chiqish va qarorni ijro etish MJtKda nazarda 

tutilgan tartibda amalga oshirilishi ta’kidlangan. 

Lekin, “Ma’muriy huquqbuzarlik to‘g‘risida yagona elektron ish yurituv tizimi orqali 

ma’muriy huquqbuzarlikka oid ishlarni yuritish tartibi haqida nizom”ning [5] 20-bandida faqat 

belgilangan shakldagi ma’muriy bayonnoma va ma’muriy jazo qo‘llash to‘g‘risidagi qaror 

ma’muriy ishlarni yuritishda hisobga olish elektron hujjatlari hisoblanishi ta’kidlanib, 

belgilangan shakldagi kvitansiya ma’muriy ishlarni yuritishda hisobga olish elektron hujjati 

sifatida qayd etilmagan. 26-bandida vakolatli organlar tomonidan huquqbuzarga nisbatan 

O‘zbekiston Respublikasining Ma’muriy javobgarlik to‘g‘risidagi kodeksi talablari buzilganligi 

haqida belgilangan shakldagi ma’muriy bayonnoma yoki ma’muriy jazo qo‘llash to‘g‘risidagi 

qaror huquqbuzarlik sodir etilgan joyning o‘zida planshet yordamida «E-ma’muriy ish» tizimi 

orqali rasmiylashtirilishi, 27-bandida joyning o‘zida solinadigan jarimaning miqdori bazaviy 

hisoblash miqdorining ikkidan bir qismidan yuqori bo‘lsa ma’muriy ishlar soddalashtirilgan 

tartibda yuritilmasligini qayd etish bilan cheklanilgan. Fuqaro o‘zi sodir etgan huquqbuzarlik 

faktiga e’tiroz bildirmasa hamda unga joyning o‘zida solinadigan jarimaning miqdori bazaviy 

hisoblash miqdorining ikkidan bir qismidan oshmasa, «E-ma’muriy ish» tizimiga qanday 

hujjatlar yuklanishi yoxud «E-ma’muriy ish» tizimi orqali qat’iy moliyaviy hisobot hujjati 

hisoblangan kvitansiyani fuqaroga yetkazish yoki chop etish masalasi yoritilmagan. Nizomning 

biror bir bandida joyning o‘zida solinadigan jarimani undirish va tizimga yuklanishi kerak 

bo‘lgan hujjatlar haqida yo‘riqlar berilmagan. 

Vaholanki, “Ma’muriy huquqbuzarlik sodir etgan shaxslar va ma’muriy huquqbuzarlik 

yo‘li bilan ma’naviy, jismoniy yoki mulkiy zarar yetkazilgan shaxslarni markazlashtirilgan 

hisobga olish tartibi to‘g‘risida nizom”ning [3] 9-bandida ma’muriy huquqbuzarlik sodir etgan 

(bayonnoma tuzilmasdan) shaxslarni hisobga olish kartochkasi - hisobga olish hujjati 

hisoblanib, uning shakli Nizomning 2-ilovasida keltirilgan. Ushbu kartochkada 

ishni ko‘rib chiqqan organning nomi; 

huquqbuzarlik sodir etilgan joy; 

ishni ko‘rib chiqqan shaxsning F.I.O. va lavozimi; 

huquqbuzarlikning kvalifikatsiyasi; 

jarima miqdori; 

huquqbuzarlikni sodir etgan shaxsning F.I.O.; 

ish ko‘rib chiqilgan sana va ko‘rib chiqqan shaxsning imzosi va boshqa rekvizitlar 

to‘ldirilishining majburiyligi qayd etilgan. 

 “Ma’muriy huquqbuzarlik to‘g‘risida yagona elektron ish yurituv tizimi orqali ma’muriy 

huquqbuzarlikka oid ishlarni yuritish tartibi haqida nizom” talablaridan hamda 20-bandida 

faqat ikki xil hujjat ma’muriy ishlarni yuritishda hisobga olish elektron hujjatlari hisoblanib, 

belgilangan shakldagi kvitansiya ma’muriy ishlarni yuritishda hisobga olish elektron hujjati 

sifatida qayd etilmaganidan kelib chiqib, «E-ma’muriy ish» tizimi ishga tushgandan buyon, 

aniqlangan huquqbuzarliklarning barchasi tizim orqali ma’muriy huquqbuzarlik to‘g‘risida 

bayonnoma rasmiylashtirish orqali amalga oshirilayotganligi haqida to‘xtamga kelsa bo‘ladi. 

“O‘zbekiston Respublikasida yilning chorak oyidagi ma’muriy huquqbuzarlik sodir etgan 

shaxslar” to‘g‘risida berilgan statistik ma’lumotlarda javobgarlikka tortilgan shaxslar qaysi 

moddalarda nazarda tutilgan huquqbuzarliklarni sodir etganliklari ko‘rsatilib, moddaning 

aynan qaysi qismi bo‘yicha jazoga tortilganliklari ko‘rsatilmaganligi sababli, tahliliy ishlarni 

amalga oshirishga qiyinchiliklar tug‘dirmoqda.  

 

 

  

https://data.egov.uz/uzbKr/data/6107bda12a2e256d868e8684
https://data.egov.uz/uzbKr/data/6107bda12a2e256d868e8684

O‘zbekiston Respublikasida yilning chorak oyidagi ma’muriy huquqbuzarlik sodir etgan shaxslar 
to‘g‘risidagi ShAKL-1 ma’lumotlar [6] (22-05-2023) 

 
O‘zbekiston Respublikasida yilning chorak oyidagi ma’muriy huquqbuzarlik sodir etgan shaxslar 

to‘g‘risidagi ShAKL-2 ma’lumotlar [7] (22-05-2023) 

https://data.egov.uz/uzbKr/data/6107bda12a2e256d868e8684
https://data.egov.uz/uzbKr/data/6107bda12a2e256d868e8684

Shunday bo‘lsada, 125, 128, 138, 187, 211 va 223-moddalari bo‘yicha javobgarlikka 

tortilgan 675 866 nafar shaxslar javobgarlikka tortilganliklarini bilgan holda, ularning yarmi - 

337 933 nafari ko‘rsatilgan moddalarning birinchi qismi bo‘yicha javobgarlikka tortilgan, ya’ni 

ularga joyning o‘zida solingan jarimaning miqdori bazaviy hisoblash miqdorining ikkidan bir 

qismidan oshmagan, ma’muriy huquqbuzarlik to‘g‘risida bayonnoma tuzilmagan deb shartli 

ravishda qabul qilamiz. Ikkinchi yarmidagi fuqarolar esa o‘zi sodir etgan huquqbuzarlik faktiga 

va solingan jarimaga e’tiroz bildirganliklari uchun MJtKning 279-moddasiga muvofiq 

bayonnoma tuzilgan deb hisoblaymiz.  Yuqoridagi 6ta moddalarning 4tasida – 128, 187, 211 va 

223-moddalarda huquqbuzarlik ma’muriy jazo chorasi qo‘llanilganidan keyin bir yil davomida 

takror sodir etilgan taqdirda uning sanksiyasidagi jarima miqdori ortadi. Demak, 128, 187, 211 

va 223-moddalarda nazarda tutilgan huquqbuzarliklarni sodir etgan  jami 494 920 nafar 

fuqarolarning yarmini - 247 460 nafarini yuqoridagi shartga asosan o‘zi sodir etgan 

huquqbuzarlik faktiga va solingan jarimaga e’tiroz bildirganlar tashkil etadi deb hisoblasak, 

ular xuddi shunday huquqbuzarlikni ma’muriy jazo chorasi qo‘llanilganidan keyin bir yil 

davomida takror sodir etganlarida, ularga belgilanadigan jarima miqdori ortadi.  

Huquqbuzarliklar profilaktikasi to‘g‘risidagi [9] qonunning 35-moddasida (O‘ziga 

nisbatan profilaktik hisobga olish yuritiladigan shaxslar) O‘zbekiston Respublikasi Ma’muriy 

javobgarlik to‘g‘risidagi kodeksining 187-moddasida nazarda tutilgan ma’muriy 

huquqbuzarlikni sodir etgan shaxsga nisbatan profilaktik hisobga olinishi lozimligi, 36-

moddasida (Shaxsni profilaktik hisobga qo‘yish asoslari) vakolatli organning yoki mansabdor 

shaxsning ma’muriy huquqbuzarlik bo‘yicha ma’muriy jazo qo‘llash to‘g‘risidagi qarori 

profilaktik hisobga qo‘yishga asos bo‘lishi belgilangan. 

Yuqoridagilardan quyidagi xulosalarni qilsa bo‘ladi: 

O‘zbekiston Respublikasining Ma’muriy javobgarlik to‘g‘risidagi kodeksning 283-

moddasiga asosan fuqaro o‘zi sodir etgan huquqbuzarlik faktiga e’tiroz bildirmasa hamda unga 

joyning o‘zida solinadigan jarimaning miqdori bazaviy hisoblash miqdorining ikkidan bir 

qismidan oshmasa, ma’muriy huquqbuzarlik to‘g‘risida bayonnoma tuzilmasdan, jarima 

to‘laganligi to‘g‘risida aybdorga kvitansiya berilishi belgilangan bo‘lishiga qaramasdan, 

“Ma’muriy huquqbuzarlik to‘g‘risida yagona elektron ish yurituv tizimi orqali ma’muriy 

huquqbuzarlikka oid ishlarni yuritish tartibi haqida nizom”da faqat bayonnoma va jazo qo‘llash 

to‘g‘risidagi qaror ma’muriy ishlarni yuritishda hisobga olish elektron hujjatlari hisoblangani, 

kvitansiya hisobga olish elektron hujjati sifatida qayd etilmaganligi oqibatida, bugungi kunda 

vakolatli organlar va mansabdor shaxslar tomonidan fuqaro o‘zi sodir etgan huquqbuzarlik 

faktiga e’tiroz bildirmagan hamda jarimaning miqdori bazaviy hisoblash miqdorining ikkidan 

bir qismidan oshmagan hollarda ham bayonnoma tuzilib, jazo qo‘llash to‘g‘risida qaror 

chiqarib, fuqarolarni jarimaga tortishmoqda.  

Bu esa fuqarolarning qonun bilan qo‘riqlanadigan manfaatlarining buzilishiga, ya’ni 

huquqbuzarlik faktiga e’tiroz bildirmagan fuqarolarga nisbatan ham bayonnoma tuzilib, 

keyinchalik bir yil davomida bu kabi huquqbuzarlik takror sodir etilgan taqdirda yuqori 

miqdorda jarima belgilanishga sabab bo‘lmoqda. 

Bundan tashqari, MJtKning 187-moddasida nazarda tutilgan huquqbuzarlikni sodir 

etgan hamda huquqbuzarlik faktiga e’tiroz bildirmagan, jarimani joyida to‘lagan shaxslarning 

ham profilaktik hisobga qo‘yilishiga zamin yaratilib, 312-moddasiga asosan huquqbuzarga 

nisbatan ma’muriy jazo qo‘llanish haqida chiqarilgan qarorni shu huquqbuzar ishlab yoki o‘qib 

turgan joydagi ma’muriyat e’tiboriga yetkazish majburiyati yuzaga kelmoqda. 

Shu bilan birga, MJtKning 283-moddasida belgilangan - fuqaro o‘zi sodir etgan 

huquqbuzarlik faktiga e’tiroz bildirmasa hamda unga joyning o‘zida solinadigan jarimaning 

miqdori bazaviy hisoblash miqdorining ikkidan bir qismidan oshmagan taqdirda, ma’muriy 

huquqbuzarlik to‘g‘risida bayonnoma tuzmaslik tartibiga amal qilinmasligi ham vakolatli 

organlar va mansabdor shaxslarning ish hajmining sun’iy ravishda oshib ketishiga olib keladi.  

MJtKning 314-moddasiga asosan fuqarolar tomonidan ma’muriy huquqbuzarlik 

to‘g‘risidagi ish yuzasidan chiqarilgan qaror xususida shikoyat berish huquqidan foydalanishi 

natijasida yuqori turuvchi organning (mansabdor shaxsning) shikoyatlarni ko‘rib chiqishga 

ko‘p vaqt ajratishlariga sabab bo‘ladi. Ma’muriy huquqbuzarlik to‘g‘risida bayonnoma tuzgan 

organ tomonidan yuqori turuvchi organga (mansabdor shaxsga) yoki jinoyat ishlari bo‘yicha 

tuman sudiga shikoyat berish (315-m.) huquqining yuzaga kelishiga ham olib keladi.  

O‘zbekiston Respublikasi Konstitutsiyasining [1] 20-moddasida fuqaro va davlat bir-

biriga nisbatan o‘zaro huquq va majburiyatlar bilan bog‘liqligi, insonning huquq va 

erkinliklarini  cheklab qo‘yishga hech kim haqli emasligi, insonning huquq va erkinliklari davlat 

organlari faoliyatining mohiyatini belgilashligi, davlat organlari tomonidan insonga nisbatan 

qo‘llaniladigan huquqiy ta’sir choralari mutanosiblik prinsipiga asoslanishligi, inson bilan 

davlat organlarining o‘zaro munosabatlarida yuzaga keladigan qonunchilikdagi barcha 

ziddiyatlar va noaniqliklar inson foydasiga talqin etilishligidan kelib chiqib hamda O‘zbekiston 

Respublikasining Ma’muriy javobgarlik to‘g‘risidagi kodeksining 283-moddasining birinchi va 

ikkinchi qismlarida belgilagan talablarni amaliyotga joriy etish shuningdek, ma’muriy 

huquqbuzarlik to‘g‘risidagi ishlarni yuritishning soddalashtirilgan tartibini takomillashtirish 

maqsadida quyidagilar taklif etiladi: 

1. O‘zbekiston Respublikasining Ma’muriy javobgarlik to‘g‘risidagi kodeksi 283-

moddasining ikkinchi qismini quyidagi tahrirda bayon etish: “Jarima to‘laganligi to‘g‘risida 

aybdorga belgilangan shakldagi kvitansiya beriladi va bunday holatda huquqbuzarlikning 

takroriyligi hisobga olinmaydi”; 

2. O‘zbekiston Respublikasi Vazirlar Mahkamasining 2021 yil  

8 iyuldagi 431-son qarori bilan tasdiqlangan “Ma’muriy huquqbuzarlik to‘g‘risida yagona 

elektron ish yurituv tizimi orqali ma’muriy huquqbuzarlikka oid ishlarni yuritish tartibi haqida 

nizom”ning 20-bandiga “belgilangan shakldagi kvitansiya ma’muriy ishlarni yuritishda hisobga 

olish elektron hujjati hisoblanishi” to‘g‘risida qo‘shimcha kiritish; 

Ma’muriy huquqbuzarliklar to‘g‘risidagi ishlarni ko‘rib chiqishga vakolati bo‘lgan 

organlarni (mansabdor shaxslarni) jarimani ma’muriy huquqbuzarlik sodir qilingan joyning 

o‘zida undirib olinganda, huquqbuzarga berilishi lozim bo‘lgan qat’iy moliyaviy hisobot hujjati 

hisoblangan belgilangan nusxadagi kvitansiyalar bilan ta’minlash. 

